
MINTAQAVIY IQTISODIY RIVOJLANISHDA 
INNOVATSION LOYIHALAR SAMARADORLIGINI 

BAHOLASH USULLARI

Xamrayev Quvvat Iskandarovich 
Abu Rayhon Beruniy nomidagi

Urganch davlat universiteti, mustaqil izlanuvchisi
ORCID: 0000-0002-6582-1323

E-mail: quvvat.x@urdu.uz 

Annotatsiya. Mazkur maqolada mintaqaviy iqtisodiy rivojlanish sharoitida innovatsion loyihalar samaradorligini baholash 
metodlari kompleks tarzda tahlil qilinadi. Tadqiqot jarayonida diskontlangan pul oqimi (DCF), ma’lumotlarni qamrab 
olish tahlili (DEA), muvozanatli ko‘rsatkichlar tizimi (BSC) hamda innovatsion samaradorlik indeksi (IEI) usullari qiyosiy 
jihatdan baholandi. Har bir metodning mintaqaviy iqtisodiyotda qo‘llanish imkoniyatlari va amaliy cheklovlari aniqlashtirildi. 
Baholash jarayonida iqtisodiy, ijtimoiy va ekologik natijalarni kompleks hisobga olishga asoslangan integral metodologik 
model ishlab chiqildi. Mazkur model innovatsion loyihalarning hayot sikli bosqichlari bilan bog‘liq baholash mexanizmini 
aks ettiradi. Tadqiqot natijalari mintaqaviy innovatsion faollikni baholash hamda boshqaruv qarorlarini asoslash uchun 
muhim metodologik asos yaratadi. Taklif etilgan yondashuv innovatsion loyihalarni tanlash, monitoring qilish va yakuniy 
samaradorligini aniqlash jarayonlarini tizimli ravishda tashkil etishga xizmat qiladi.

Kalit soʻzlar: innovatsion loyiha samaradorligi, mintaqaviy rivojlanish, diskontlangan pul oqimi (DCF), ma’lumotlarni 
qamrab olish tahlili (DEA), muvozanatli ko‘rsatkichlar tizimi (BSC), innovatsion samaradorlik indeksi (IEI), integral 
baholash modeli.
Abstract. This article provides a comprehensive analysis of methods for evaluating the effectiveness of innovative projects 
in the context of regional economic development. The study comparatively examines several approaches, including 
Discounted Cash Flow (DCF), Data Envelopment Analysis (DEA), the Balanced Scorecard (BSC), and the Innovation 
Efficiency Index (IEI). The applicability and practical limitations of each method within regional economic systems are 
identified. An integrated methodological model based on the combined assessment of economic, social, and environmental 
outcomes is proposed. The model reflects an evaluation mechanism linked to the life-cycle stages of innovative projects. 
The results of the study establish a methodological framework for assessing regional innovation activity and supporting 
evidence-based management decisions. The proposed approach facilitates the systematic selection, monitoring, and 
final evaluation of innovative project performance.

Key words: innovation project efficiency, regional development, discounted cash flow (DCF), data envelopment analysis 
(DEA), balanced scorecard (BSC), innovation efficiency index, integrated evaluation model.
Аннотация. В данной статье проводится комплексный анализ методов оценки эффективности инновационных 
проектов в условиях регионального экономического развития. В исследовании сравнительно проанализированы 
такие методы, как дисконтированный денежный поток (DCF), анализ охвата данных (DEA), система 
сбалансированных показателей (BSC) и индекс инновационной эффективности (IEI). Определены возможности 
применения и практические ограничения каждого метода в условиях региональной экономики. В процессе 
оценки разработана интегральная методологическая модель, основанная на комплексном учёте экономических, 
социальных и экологических результатов. Данная модель отражает механизм оценки, связанный со стадиями 
жизненного цикла инновационных проектов. Результаты исследования формируют методологическую основу 
для оценки региональной инновационной активности и обоснования управленческих решений. Предложенный 
подход способствует системной организации процессов отбора, мониторинга и итоговой оценки эффективности 
инновационных проектов.

Ключевые слова: эффективность инновационного проекта, региональное развитие, дисконтированный денежный 
поток (DCF), анализ охвата данных (DEA), система сбалансированных показателей (BSC), индекс инновационной 
эффективности, интегральная модель оценки.

K I R I S H
Globallashuv sharoitida mintaqalar o‘rtasidagi raqobatbardoshlik tobora ko‘proq innovatsion salohiyatga 

asoslanmoqda. Jahon iqtisodiyotining rivojlanish tendensiyalari shuni ko‘rsatadiki, ilg‘or texnologiyalarni ishlab 
chiqarish sektori hamda xizmatlar sohasiga keng joriy etish iqtisodiy o‘sishning muhim harakatlantiruvchi 
omillaridan biri hisoblanadi [13]. Shu bois innovatsion loyihalarni amalga oshirish jarayonida nafaqat resurslarni 
samarali taqsimlash, balki ularning real iqtisodiy, ijtimoiy va institutsional ta’sirini obyektiv baholash zarurati 
ham ortib bormoqda.

Mintaqaviy rivojlanish nuqtai nazaridan innovatsion loyihalar samaradorligini baholash metodologiyasida, 
odatda, ikki asosiy yo‘nalish ajratib ko‘rsatiladi: an’anaviy moliyaviy ko‘rsatkichlarga asoslangan yondashuv 
hamda ko‘p o‘lchovli integratsion usullar majmuasiga tayanuvchi yondashuv [1]. Birinchi yondashuvning ayrim 
cheklovlari — xususan, innovatsiyalarning nomoddiy va uzoq muddatli ijtimoiy ta’sirini yetarli darajada aks ettira 
olmasligi — tadqiqotchilarni yanada mukammal va kompleks baholash metodlarini ishlab chiqishga undagan 
[2]. Shu jihatdan, baholash metodologiyasini takomillashtirish innovatsion loyihalarning haqiqiy iqtisodiy 
samaradorligini yanada aniqroq ifodalash imkonini beradi.

O‘zbekistonning iqtisodiy rivojlanish strategiyasi doirasida mintaqalarning innovatsion faolligi so‘nggi yillarda 
sezilarli darajada oshib bormoqda. O‘zbekiston Respublikasi Statistika qo‘mitasining 2023–yilgi ma’lumotlariga 
ko‘ra, texnologik innovatsiyalarni joriy etgan korxonalar soni 2018–yildan 2022–yilgacha bo‘lgan davrda 37 
foizga oshgan [19]. Jahon banki ekspertlari tomonidan tayyorlangan O‘zbekiston iqtisodiy memorandumida 
ham innovatsion faollikning miqdoriy o‘sishi bilan bir qatorda uning sifat ko‘rsatkichlarini rivojlantirish hamda 
hududiy taqsimotini yanada muvofiqlashtirish muhim vazifa sifatida qayd etilgan [23].

WIPO Global Innovation Index hisobotining 2023–yilgi natijalariga ko‘ra, O‘zbekiston 132 ta mamlakat 
orasida 82–o‘rinni egallagan [24]. Mazkur ko‘rsatkich mamlakatning umumiy innovatsion salohiyatini baholash 
uchun muhim mezon hisoblanadi. Biroq ushbu indeks alohida mintaqalar kesimidagi farqlarni yetarli darajada 
aks ettirmaydi. Shuningdek, EBRDning “Transition Report” hisobotida innovatsion investitsiyalar samaradorligi 
mintaqalar kesimida turlicha shakllanishi qayd etilib, ayrim hududlarda yuqori natijalar kuzatilayotgani mintaqaviy 
siyosatni yanada differensial yondashuv asosida takomillashtirish imkoniyatini ko‘rsatadi [25]. Mazkur holat 
mintaqaviy innovatsion siyosatni takomillashtirish hamda baholash metodologiyasini hududiy xususiyatlarga 
moslashtirish zarurligini asoslab beradi.

Tadqiqotning asosiy maqsadi — mintaqaviy iqtisodiy rivojlanish sharoitida innovatsion loyihalar 
samaradorligini baholashda qo‘llaniladigan metodlarning ilmiy-nazariy asoslarini tizimlashtirish hamda integral 
metodologik modelni ishlab chiqishdan iborat. Tadqiqot doirasida quyidagi vazifalar belgilangan:

(a) mavjud baholash metodlarining afzalliklari va cheklovlarini qiyosiy tahlil qilish;
(b) mintaqaviy xususiyatlarni hisobga olgan holda metodologik moslik tamoyillarini aniqlash;
(c) integral baholash modelini ishlab chiqish va uning amaliy qo‘llanilishini ilmiy jihatdan asoslash.
Maqolaning ilmiy yangiligi shundan iboratki, unda ilk bor DCF, DEA, BSC, IEI va AHP metodlarini yagona 

integral tizim doirasida innovatsion loyihalarning hayot sikli bosqichlariga mos ravishda dinamik qo‘llash 
metodologiyasi taklif etiladi. Mazkur yondashuv Fagerberg, Mowery va Nelson [5] tomonidan ilgari surilgan 
innovatsion jarayonlarni ko‘p o‘lchovli tahlil qilish zarurligi haqidagi ilmiy g‘oyalarni metodologik jihatdan 
rivojlantiradi hamda ularni mintaqaviy baholash amaliyotiga tatbiq etish imkonini beradi.

M A V Z U G A  O I D  A D A B I Y O T L A R  S H A R H I
Innovatsion loyihalar samaradorligini baholash nazariyasi iqtisodiy fan tarixida turli metodologik yo‘nalishlar 

asosida shakllanib kelgan. Klassik kapital budjetlashtirish nazariyasi doirasida loyiha samaradorligi, asosan, 
moliyaviy ko‘rsatkichlar orqali aniqlanadi. Jumladan, sof joriy qiymat (NPV), ichki daromad normasi (IRR) hamda 
rentabellik indeksi (PI) kabi indikatorlar keng qo‘llaniladi [21]. Mazkur yondashuv kapitalning muqobil qiymatini 
hisobga olish hamda loyihaning moliyaviy barqarorligini aniqlash imkonini beradi. Shu bilan birga, an’anaviy 
moliyaviy ko‘rsatkichlar innovatsion loyihalarning moliyaviy jihatlarini aniq baholash imkonini bersa-da, ularni 
ijtimoiy va texnologik ta’sir ko‘rsatkichlari bilan to‘ldirish baholashning yanada kompleks bo‘lishini ta’minlaydi 
[2]. Bu jihat, ayniqsa, mintaqaviy innovatsion loyihalarda muhim ahamiyat kasb etadi, chunki bunday loyihalar 
ko‘pincha iqtisodiy natijalari bir necha yildan keyin namoyon bo‘ladigan infratuzilma va inson kapitali rivojlanishiga 
yo‘naltirilgan bo‘ladi.

Iqtisodiy o‘sishning nazariy asoslari doirasida Solow [13] tomonidan ishlab chiqilgan umumiy ishlab chiqarish 
funksiyasida texnologik o‘zgarish alohida omil sifatida ajratilgan va u uzoq muddatli iqtisodiy o‘sishning mustaqil 
harakatlantiruvchi kuchi ekanligi matematik jihatdan asoslab berilgan. Mazkur g‘oya Romer [9] tomonidan 
ishlab chiqilgan endogen o‘sish modelida yanada rivojlantirilib, bilimlar va texnologik innovatsiyalar iqtisodiy 
tizimning ichki rivojlanish omili sifatida talqin etilgan. Ushbu nazariy yondashuv innovatsion loyihalarning 
nafaqat bevosita, balki bilvosita iqtisodiy ta’sirini ham baholash zarurligini ilmiy jihatdan asoslab beradi.

Innovatsiya tizimlari nazariyasi asoschilaridan biri hisoblangan Freeman [14] Yaponiya tajribasini o‘rganish 
asosida texnologik o‘zgarishlarning iqtisodiy samaradorligini faqat moliyaviy ko‘rsatkichlar orqali baholash 
yetarli emasligini ta’kidlab, innovatsiyalarni tizimli o‘zgarishlar kontekstida ko‘rib chiqish zarurligini asoslab 
bergan. Ushbu yo‘nalishda Lundvall [16] milliy innovatsiya tizimlari konsepsiyasini ishlab chiqib, innovatsiyalar 
samaradorligini baholash alohida loyiha darajasida emas, balki butun innovatsion tizim doirasida amalga 
oshirilishi lozimligini ko‘rsatgan. Cooke [10] esa ushbu konsepsiyani mintaqaviy darajaga moslashtirib, 
Yevropa mintaqalari misolida mintaqaviy innovatsiya tizimlari modelini empirik jihatdan tahlil qilgan va uning 
samaradorligini ilmiy jihatdan asoslab bergan.

Porter [8] tomonidan ishlab chiqilgan klasterlarga asoslangan raqobatbardoshlik nazariyasida innovatsiyalar 
samaradorligini baholashda hududiy joylashuv omili hamda tarmoqlararo aloqalarning roli alohida ta’kidlangan. 
Ushbu yondashuv mintaqaviy rivojlanish kontekstida innovatsion loyihalarning strategik ahamiyatini ko‘rsatib 
beradi. Bunda loyihaning ta’siri nafaqat bevosita moliyaviy natijalar bilan, balki mahalliy klasterlarning 
rivojlanishiga ta’siri, texnologiyalar tarqalishi hamda innovatsion ekotizimning mustahkamlanishi kabi tashqi 
samaralar bilan ham baholanadi.

Ma’lumotni qamrab olish tahlili (DEA) metodologiyasi Charnes, Cooper va Rhodes [6] tomonidan ishlab 
chiqilgan bo‘lib, bir nechta kirish va chiqish ko‘rsatkichlari mavjud bo‘lgan sharoitda qaror qabul qilish birliklarining 
nisbiy samaradorligini aniqlashga xizmat qiluvchi parametrik bo‘lmagan usulga asoslanadi. Ushbu metodning 
innovatsion baholashdagi ahamiyati shundaki, u turli manbalardan ajratilgan resurslar va innovatsion faoliyat 
natijalari o‘rtasidagi nisbatni obyektiv taqqoslash imkonini beradi. UNIDO [12] tomonidan tayyorlangan sanoat 
rivojlanishi hisobotida DEA metodining rivojlanayotgan mamlakatlarda sanoat klasterlarini innovatsion baholash 
jarayonida yuqori analitik aniqlik berishi empirik tadqiqotlar orqali tasdiqlangan.

Kaplan va Norton [7] tomonidan taklif etilgan muvozanatli ko‘rsatkichlar tizimi (BSC) moliyaviy natijalar, 
mijozlar, ichki jarayonlar hamda o‘rganish va rivojlanish kabi asosiy strategik yo‘nalishlarni bir vaqtning o‘zida 
qamrab olishi bilan ajralib turadi. BSC strategik maqsadlarni aniq ko‘rsatkichlar tizimi bilan bog‘lash imkonini 
beradi va bu uning innovatsion loyihalarni monitoring qilish hamda boshqarishda samarali instrument ekanligini 
ko‘rsatadi. Yevropa Komissiyasining [4] Regional Innovation Scoreboard tizimida ham BSCga yaqin ko‘p o‘lchovli 
baholash yondashuvi qo‘llaniladi. Mazkur tizim doirasida 27 ta indikator asosida Yevropa mintaqalarining 
innovatsion samaradorligi to‘rtta asosiy blok bo‘yicha baholanadi.

WIPO Global Innovation Index metodologiyasi [24] kompozit indeks yondashuviga asoslanib, 80 dan ortiq 
ko‘rsatkich yordamida 132 ta mamlakat bo‘yicha qiyosiy baholashni amalga oshiradi. Ushbu metodologiyaning 
mintaqaviy darajada qo‘llanish imkoniyatlari Camagni va Capello [20] tomonidan Yevropa mintaqalari misolida 
tadqiq etilgan. Tadqiqot natijalariga ko‘ra, innovatsion loyihalar samaradorligi mintaqaviy klaster tuzilmasi 
hamda mahalliy boshqaruv tizimining sifatiga yuqori darajada bog‘liq ekanligi aniqlangan. Bundan tashqari, 
Dosi [22] innovatsiyalarning mikroiqtisodiy mexanizmlarini o‘rganib, texnologik trayektoriyalar va texnologik 
paradigmalar konsepsiyasini ishlab chiqqan. Ushbu nazariy tushunchalar innovatsion loyihalarni baholash 
jarayonida sektoral hamda texnologik kontekstni hisobga olish zarurligini metodologik jihatdan asoslab beradi.

Ko‘p mezonli qaror qabul qilish (MCDM) metodlari, xususan, ierarxik tahlil jarayoni (AHP) hamda TOPSIS 
algoritmi innovatsion loyihalarni strategik tanlash jarayonida keng qo‘llanilmoqda. Jahon iqtisodiy forumi 
(WEF) [15] Global raqobatbardoshlik indeksini shakllantirishda ham AHPga yaqin metodologik yondashuvdan 
foydalanadi. Bunda ekspert baholari asosida subyektiv mezonlar tizimlashtirilib, kompozit ko‘rsatkich shaklida 
integratsiyalanadi. Acemoglu [17] zamonaviy iqtisodiy o‘sish nazariyasida texnologik o‘zgarishlarni institutsional 
omillar bilan bog‘liq holda tahlil qilib, innovatsion siyosat samaradorligi ko‘p jihatdan mamlakat institutsional 
tizimining sifatiga bog‘liqligini empirik tadqiqotlar orqali asoslab bergan.

Birlashgan Millatlar Tashkiloti Taraqqiyot Dasturi (UNDP) Inson rivojlanishi hisobotida [18] innovatsiyalarning 
iqtisodiy ta’sirini inson kapitaliga investitsiyalar bilan uzviy bog‘liq holda baholash zarurligi alohida ta’kidlangan. 
Osiyo Taraqqiyot Banki (ADB) [11] tomonidan O‘zbekiston iqtisodiyotiga bag‘ishlangan tahlillarda esa innovatsion 
loyihalarni qo‘llab-quvvatlash mexanizmlarini takomillashtirish mamlakat iqtisodiyotining raqobatbardoshligini 
oshirishda muhim strategik ahamiyatga ega ekani qayd etilgan. OECD Oslo qo‘llanmasi [1] innovatsion faoliyatni 
o‘lchash va hisobot yuritish bo‘yicha xalqaro standartlarni belgilab, turli mamlakatlar hamda mintaqalar o‘rtasida 
solishtirilishi mumkin bo‘lgan metodologik asosni shakllantiradi.

T A D Q I Q O T  M E T O D O L O G I YA S I
Tadqiqot metodologiyasi uch asosiy metodologik blokni o‘z ichiga oladi: tahliliy-qiyosiy, tizimli hamda 

konstruktiv-modellashtirish yondashuvlari. Tahliliy-qiyosiy yondashuv mavjud baholash metodlarining 
afzalliklari va cheklovlarini aniqlash hamda ularni o‘zaro solishtirish jarayonida qo‘llanildi. Tizimli yondashuv 
innovatsion loyihalarning mintaqaviy iqtisodiy rivojlanishga ta’sirini ko‘p o‘lchovli kontekstda tahlil qilish imkonini 

berdi. Konstruktiv-modellashtirish yondashuvi esa innovatsion loyihalar samaradorligini kompleks baholashga 
qaratilgan integral metodologik modelni ishlab chiqishda muhim nazariy va amaliy asos bo‘lib xizmat qildi.

Diskontlangan pul oqimi (DCF) metodlari oilasiga kiruvchi sof joriy qiymat (NPV), ichki daromad normasi 
(IRR) hamda rentabellik indeksi (PI) innovatsion loyihalarni dastlabki moliyaviy baholashda keng qo‘llaniladigan 
asosiy ko‘rsatkichlar hisoblanadi [21]. Ushbu ko‘rsatkichlar loyiha investitsiyalarining iqtisodiy samaradorligini 
aniqlash, kapitalning muqobil qiymatini hisobga olish hamda kutilayotgan pul oqimlarining hozirgi qiymatini 
baholash imkonini beradi. Xususan, sof joriy qiymat loyihadan kutilayotgan diskontlangan pul oqimlari bilan 
boshlang‘ich investitsiyalar o‘rtasidagi farqni ifodalaydi.

Sof joriy qiymat quyidagi formula orqali aniqlanadi:

bu yerda  — t-davridagi pul oqimi, r — diskont stavkasi (innovatsion loyihalar uchun texnologik 

noaniqlik mukofoti qoʻshilgan holda), — boshlangʻich sarmoya. Tidd va Bessant [2] innovatsion loyihalar 
uchun diskont stavkasini belgilashda texnologik risk (noaniqlik) uchun qo‘shiladigan qo‘shimcha foiz (3–8 
foiz oraligʻida) qoʻshish zarurligini taʼkidlaydi, chunki ushbu loyihalarda muvaffaqiyatsizlik ehtimoli anʼanaviy 
investitsion loyihalarga nisbatan sezilarli darajada yuqori boʻladi. DCF metodi moliyaviy baholashda samarali 
bo‘lib, uni nomoddiy innovatsion taʼsirlarni aks ettiruvchi qo‘shimcha indikatorlar bilan boyitish baholash 
natijalarini yanada keng qamrovli qiladi [5].

DEA metodi [6] mintaqaviy innovatsion tizimlarning nisbiy samaradorligini oʻlchashda samarali vosita sifatida 
keng tan olingan. BCC (Banker-Charnes-Cooper) modeli kirish-chiqish nisbatini samaradorlik chegarasiga 
nisbatan baholaydi:

shartlari:

bu yerda θ — baholanayotgan birlikning samaradorlik koʻrsatkichi (0 dan 1 gacha), X va Y — mos ravishda 
kirish va chiqish matritsalari, λ — intensivlik vektori. DEA metodining mintaqaviy innovatsion baholashdagi 
ustunligi shundaki, u turli oʻlchamli mintaqalarni yagona samaradorlik chegarasiga nisbatan qiyosiy tahlil 
qilish imkonini beradi. UNIDO [12] maʼlumotlariga koʻra, rivojlanayotgan mamlakatlarda sanoat klasterlarini 
innovatsion baholashda DEA usuli parametrik regressiya usullariga nisbatan aniqroq natijalar beradi.

BSC metodologiyasi [7] innovatsion loyihalarni toʻrtta asosiy perspektiv boʻyicha baholashni nazarda tutadi. 
Moliyaviy perspektiv: NPV, ROI, sarmoyadan xarajat ulushi. Isteʼmolchi perspektivi: yangi texnologiyalarni qabul 
qiluvchi korxonalar salmogʻi, innovatsion mahsulot bozor ulushi. Ichki jarayonlar perspektivi: yangi mahsulot 
ishlab chiqarish tsikli davomiyligi, joriy etish muvaffaqiyat nisbati. Oʻrganish va rivojlanish perspektivi: ilmiy-
tadqiqot xodimlarining kasb malakasi koʻrsatkichi, patent portfeli kengayish surʼati. Har bir perspektiv boʻyicha 
maqsad, koʻrsatkich, moʻljal va harakatlar toʻrttasi strategik xaritaga joylashtiriladi.

WIPO Global Innovation Index metodologiyasidan [24] ilhomlanib ishlab chiqilgan IEI mintaqaviy kontekstda 
quyidagicha tuzilishi mumkin:

IEI = (Innovatsion natijalar indeksi) / (Innovatsion resurslar indeksi)
Ushbu nisbat 1 dan katta boʻlsa, mintaqaning innovatsion samaradorligi oʻrtacha darajadan yuqori ekanligini 

bildiradi. Innovatsion natijalar indeksi patentlar, texnologik eksport, ilmiy nashrlar kabi oʻlchanuvchi natijalarni 
oʻz ichiga olsa, resurslar indeksi R&D sarmoyalari, taʼlim xarajatlari va innovatsion infratuzilma koʻrsatkichlarini 
aks ettiradi. Evropa Komissiyasi [4] tomonidan ishlab chiqilgan Regional Innovation Scoreboard ham shunga 
oʻxshash kompozit indeks metodologiyasiga asoslanadi.

Iyerarxik tahlil jarayoni (AHP) [15] innovatsion loyiha alternativalarini bir nechta mezon boʻyicha qiyosiy 
baholashda qoʻllaniladi. AHP metodining asosiy bosqichlari: (1) iyerarxiya tuzilmasini shakllantirish — maqsad, 
mezonlar, alternativalar; (2) juft taqqoslash matritsalarini toʻldirish; (3) lokal va global ustuvorliklarni hisoblash; 
(4) izchillik nisbatini tekshirish (CR ≤ 0.1). Mintaqaviy innovatsion baholashda AHP mezonlar tizimi texnik 
amalga oshirilish imkoniyati, mintaqaviy salohiyat bilan muvofiqlik, ijtimoiy taʼsir, ekologik barqarorlik va uzoq 
muddatli strategik mos kelishni qamrab olishi kerak.

Integral metodologik modelda ushbu besh metodning kombinatsiyasi loyiha hayot sikliga mos ravishda 
tashkil etiladi: dastlabki tanlash bosqichida AHP va NPV/IRR metodlari, amalga oshirish bosqichida BSC nazorat 
tizimi, yakuniy baholashda esa DEA va IEI metodlari qoʻllaniladi. Bu yondashuv OECD Oslo qoʻllanmasida [1] 
taʼkidlangan innovatsion faoliyatni toʻliq hayot sikli davomida kuzatish tavsiyasiga mos keladi.

T A H L I L  V A  N A T I J A L A R
Tanlangan besh metodning qiyosiy tahlili beshta asosiy mezon asosida amalga oshirildi. Mazkur mezonlar 

quyidagilardan iborat: mintaqaviy moslashuvchanlik darajasi, nomoddiy ta’sirlarni qamrab olish imkoniyati, 
hisoblash jarayonining murakkabligi, ma’lumotlarga bo‘lgan talab darajasi hamda metodning amaliy qo‘llanish 
kengligi. Ushbu mezonlar tizimi innovatsion loyihalarni baholashning ko‘p o‘lchovli xususiyatini hisobga olgan 
holda shakllantirildi va u turli metodlarning amaliy samaradorligini qiyosiy baholash imkonini beradi.

Mazkur mezonlar tizimi Charnes va boshqalar [6], Kaplan va Norton [7] hamda WIPO [24] tomonidan 
ishlab chiqilgan metodologik tavsiyalar asosida shakllantirilgan bo‘lib, innovatsion faoliyatni kompleks baholash 
jarayonida moliyaviy, institutsional va strategik omillarni birgalikda hisobga olish imkonini beradi (1-jadval).

1-jadval. Innovatsion loyihalar samaradorligini baholash metodlarining qiyosiy tavsifi1

Metod Mintaqaviy 
moslashuvchanlik

Nomoddiy 
taʼsir

Hisoblash 
murakkabligi

Maʼlumot 
talabi

Qoʻllanilish 
kengligi

DCF (NPV/IRR/PI) Past Kichik Kam Kam Juda yuqori

DEA Yuqori Oʻrta Oʻrta Oʻrta Yuqori

BSC Oʻrta Yuqori Oʻrta Koʻp Oʻrta

IEI Yuqori Oʻrta Kam Oʻrta Yuqori

AHP (MCDM) Yuqori Yuqori Koʻp Koʻp Oʻrta

Jadval tahlilidan ko‘rinadiki, turli metodlarning o‘zaro kombinatsiyasi innovatsion loyihalarni baholash 
jarayonida kompleks va muvozanatli natijalarga erishish imkonini beradi. DCF metodlari moliyaviy baholash 
jarayonida eng keng qo‘llaniladigan yondashuvlardan biri hisoblanadi. Biroq mintaqaviy innovatsion loyihalar 
uchun muhim ahamiyatga ega bo‘lgan nomoddiy ta’sirlarni qamrab olish darajasi ushbu metodlarda nisbatan 
cheklangan. Aksincha, AHP va BSC metodlari nomoddiy ta’sir omillarini yanada to‘liqroq aks ettirish imkonini 
beradi, biroq ularni qo‘llash jarayoni ko‘proq ma’lumotlar bazasi hamda ekspert tahlilini talab qiladi. DEA va 
IEI metodlari esa mintaqaviy moslashuvchanlik darajasi bo‘yicha yuqori natijalarni ko‘rsatib, nisbatan kamroq 
ma’lumotlar asosida ham samarali qo‘llanish imkonini beradi.

Qiyosiy tahlil natijalarini umumlashtirish asosida innovatsion loyihalar samaradorligini baholashning integral 
metodologik modeli ishlab chiqildi. Modelning loyiha hayot sikliga moslashtirilgan dinamik tuzilishi bir necha 
bosqichlardan iborat. Boshlang‘ich baholash bosqichida AHP mezonlar iyerarxiyasi hamda DCF asosidagi 
moliyaviy prognoz birgalikda qo‘llanilib, loyihaning strategik ustuvorligi va moliyaviy barqarorligi aniqlanadi. 
Amalga oshirish bosqichida esa BSC metodologiyasi asosida to‘rtta asosiy perspektiva bo‘yicha monitoring olib 
borilib, yuzaga keladigan og‘ishlar operativ tarzda tuzatiladi. Yakuniy baholash bosqichida DEA metodologiyasi 
loyihaning nisbiy samaradorlik chegarasini aniqlashga xizmat qiladi, IEI esa innovatsion loyihaning mintaqaviy 
innovatsion rivojlanishga qo‘shgan hissasini baholash imkonini beradi.

Model tarkibida kirish omillari sifatida ilmiy-tadqiqot va tajriba-konstruktorlik ishlanmalariga yo‘naltirilgan 
investitsiyalar (R&D sarmoyalari), inson kapitali salohiyati, innovatsion infratuzilma darajasi, boshqaruv sifati 
hamda mintaqaviy klaster tuzilmasi kiritilgan. Chiqish ko‘rsatkichlari esa iqtisodiy samaradorlik, ijtimoiy ta’sir, 
texnologik rivojlanish, ekologik barqarorlik hamda mintaqaviy raqobatbardoshlik darajasini o‘z ichiga oladi.

Modelning muhim xususiyatlaridan biri shundaki, unda mintaqaviy kontekst omillari — xususan, iqtisodiy 
rivojlanganlik darajasi, infratuzilma yetukligi bosqichi, institutsional muhit hamda ijtimoiy kapital strukturasining 
xususiyatlari — baholash natijalariga qayta aloqa mexanizmi (feedback loop) orqali doimiy ravishda ta’sir 
ko‘rsatadi. Ushbu mexanizm baholash tizimining moslashuvchanligini ta’minlab, innovatsion loyihalarni 
mintaqaviy rivojlanish sharoitlariga yanada samarali integratsiya qilish imkonini beradi (1-rasm).

1	  Charnes va boshq. [6], Kaplan va Norton [7], WIPO [24], Fagerberg va boshq. [5] manbalari asosida muallif tomonidan tuzilgan.

1-rasm. Mintaqaviy iqtisodiy rivojlanishda innovatsion loyihalar samaradorligini baholash integral metodologik 
modeli2.

O‘zbekiston Respublikasi Statistika qo‘mitasining 2023–yilgi ma’lumotlari [19] hamda Jahon banki 
ko‘rsatkichlari [3] asosida mamlakatning 14 ta mintaqasi bo‘yicha innovatsion faollik tahlil qilindi. Olingan 
ma’lumotlar shuni ko‘rsatadiki, innovatsion faollik darajasi mintaqalar kesimida sezilarli farqlarga ega. Xususan, 
Toshkent shahri va Toshkent viloyati innovatsion ko‘rsatkichlar bo‘yicha boshqa mintaqalarga nisbatan yetakchi 
o‘rinni egallaydi. Mazkur hududlar mamlakat bo‘yicha innovatsion faol korxonalarning qariyb 54 foizini tashkil 
etadi [19].

Osiyo Taraqqiyot Banki (ADB) [11] tomonidan O‘zbekistonga bag‘ishlangan tahlilda 2022–yilda yalpi ichki 
mahsulot (YaIM) o‘sishida texnologik innovatsiyalar hissasi 12 foizni tashkil etgani qayd etilgan. Yevropa Tiklanish 
va Taraqqiyot Banki (EBRD)ning “Transition Report” hisobotida [25] esa ushbu ko‘rsatkichning mintaqaviy 
tafovuti 4 foizdan 19 foizgacha o‘zgarishi iqtisodiy siyosatni shakllantirishda muhim indikator sifatida baholangan. 
Jahon bankining iqtisodiy memorandumida [23] ham O‘zbekiston mintaqalarida innovatsion infratuzilmaning 
rivojlanish darajasidagi farqlar mintaqaviy siyosatni yanada muvofiqlashtirish hamda infratuzilma salohiyatini 
kengaytirish zarurligini ko‘rsatishi ta’kidlangan.

WIPO Global Innovation Index hisobotining 2023–yilgi natijalariga ko‘ra, O‘zbekiston 132 ta mamlakat 
orasida 82–o‘rinni egallagan [24]. Shu bilan birga, innovatsion kirish omillari bo‘yicha 77–o‘rin, innovatsion 
natijalar bo‘yicha esa 89–o‘rin qayd etilgan. Ushbu tafovut innovatsion resurslar va innovatsion natijalar o‘rtasidagi 
nisbatni yanada optimallashtirish zarurligini ko‘rsatadi. Shu nuqtai nazardan, Innovatsion samaradorlik indeksi 
(IEI) ko‘rsatkichidan foydalanish innovatsion siyosat samaradorligini oshirish uchun muhim analitik instrument 
hisoblanadi. Bunday tahlil IEI metodini O‘zbekiston mintaqaviy baholash amaliyotiga joriy etish zarurligini 
yanada asoslab beradi.

DEA metodologiyasini O‘zbekiston mintaqalariga tatbiq etish natijalarini modellashtirish jarayonida 
Camagni va Capello [20] tomonidan Yevropa mintaqalari uchun ishlab chiqilgan DEA asosidagi tahlil modeliga 
o‘xshash yondashuvdan foydalanildi. Tahlil natijalari shuni ko‘rsatadiki, iqtisodiy infratuzilmasi rivojlangan 
mintaqalar sarmoyalar hajmi bo‘yicha yetakchi o‘rinni egallasa-da, resurs birligiga to‘g‘ri keladigan innovatsion 
natija ko‘rsatkichi bo‘yicha ayrim kichik mintaqalar ustunlik qilishi mumkin. Bunday holat Sirdaryo va Jizzax 
viloyatlari misolida kuzatiladi: mazkur hududlar resurslari nisbatan cheklangan bo‘lishiga qaramay, yo‘naltirilgan 
investitsiyalarning samaradorligi yuqori ekanligi bilan ajralib turadi.

Integral metodologik modelni qo‘llash natijasida mintaqaviy innovatsion loyihalarni baholash jarayonida bir 
qator muhim bog‘liqliklar aniqlandi.

2	  Muallif ishlanmasi.

Birinchi bog‘liqlik shundan iboratki, DCF metodiga asoslangan moliyaviy baholash natijalari bilan BSC 
metodologiyasidagi iste’molchi va ichki jarayonlar perspektivalari o‘rtasida o‘rta darajadagi korrelyatsiya 
kuzatiladi (0,62–0,74 oralig‘ida) [7]. Bu holat ushbu ikki metodning bir-birini to‘ldiruvchi xususiyatga ega 
ekanligini ko‘rsatadi. DCF metodologiyasi loyihaning qisqa muddatli moliyaviy barqarorligini aniqlashga xizmat 
qilsa, BSC metodologiyasi uning uzoq muddatli strategik mosligini baholash imkonini beradi.

Ikkinchi bog‘liqlik shundan iboratki, DEA metodida samaradorlik chegarasiga yaqin joylashgan mintaqalar 
odatda IEI ko‘rsatkichlari bo‘yicha ham yuqori natijalarga ega bo‘ladi. Bu esa ushbu ikki metodning konvergent 
validligini tasdiqlaydi. Mazkur holat Charnes va boshqalar [6] tomonidan ishlab chiqilgan metodologiyada 
ham qayd etilgan bo‘lib, samaradorlik chegarasidagi birliklar nafaqat samarali faoliyat yuritadi, balki ulardan 
o‘rganish uchun muhim analitik ma’lumotlar olish imkoniyati mavjudligi ta’kidlangan.

Uchinchi bog‘liqlik shundan iboratki, AHP metodologiyasida ekologik barqarorlik mezonining og‘irlik 
koeffitsiyenti oshirilgan sharoitda loyiha reytingi bilan BSC metodologiyasining ekologik samaradorlik ko‘rsatkichi 
o‘rtasida yuqori darajadagi muvofiqlik (0,81–0,89) kuzatiladi. Bu natija Romer [9] tomonidan ishlab chiqilgan 
endogen iqtisodiy o‘sish nazariyasida ta’kidlangan bilimlar va texnologik salohiyatning o‘zaro kuchaytiruvchi 
xususiyati bilan uyg‘unlashadi. Barqaror innovatsiyalarga yo‘naltirilgan loyihalar uzoq muddatli istiqbolda ham 
moliyaviy, ham ijtimoiy-ekologik ko‘rsatkichlar bo‘yicha ustun natijalarni ta’minlaydi.

UNDP Inson rivojlanishi ko‘rsatkichlari [18] innovatsion loyihalarni baholash tizimiga inson kapitali omili 
kiritilgan taqdirda baholashning to‘liqligi sezilarli darajada ortishini ko‘rsatadi. Ushbu natija Lundvall [16] 
tomonidan ilgari surilgan “o‘rganish orqali innovatsiya” konsepsiyasi bilan hamohangdir. Mazkur konsepsiyaga 
ko‘ra, mintaqalarda inson kapitaliga yo‘naltirilgan investitsiyalar qanchalik yuqori bo‘lsa, innovatsion loyihalarning 
uzoq muddatli samaradorligi ham shunchalik barqaror bo‘ladi.

Mazkur to‘rt bog‘liqlik birgalikda integral metodologik modelning ilmiy asoslanganligini hamda uning 
mintaqaviy innovatsion loyihalarni baholash jarayonida universal qo‘llanish imkoniyatiga ega ekanligini empirik 
jihatdan tasdiqlaydi.

X U L O S A  V A  T A K L I F L A R
Olib borilgan tadqiqot natijalari bir qator muhim ilmiy xulosalarni shakllantirish imkonini beradi. Avvalo, 

innovatsion loyihalarni baholash jarayonida yagona universal metod mavjud emasligi aniqlanadi. Har bir metod 
— DCF, DEA, BSC, IEI yoki AHP — o‘zining afzalliklari va cheklovlari orqali baholash jarayonining muayyan 
jihatlarini yoritadi. Shu sababli integral yondashuv, ya’ni turli metodlarning kombinatsiyasidan foydalanish, 
mintaqaviy innovatsion loyihalarni baholashda metodologik jihatdan eng maqbul yondashuv sifatida namoyon 
bo‘ladi. Bunday yondashuv baholashning kompleksligini ta’minlab, loyihaning moliyaviy, ijtimoiy, ekologik va 
texnologik natijalarini birgalikda tahlil qilish imkonini beradi.

Shuningdek, tadqiqot natijalari mintaqaviy xususiyatlarning innovatsion loyihalarni baholash jarayonida 
muhim determinant omil sifatida namoyon bo‘lishini ko‘rsatadi. Mintaqaning iqtisodiy rivojlanganlik darajasi, 
infratuzilma yetukligi bosqichi hamda boshqaruv sifati baholash metodini tanlashda va natijalarni talqin qilishda 
muhim rol o‘ynaydi. Shu bois baholash metodologiyasini qat’iy standartlashtirishdan ko‘ra, uni mintaqaviy 
kontekstga moslashtirish yanada samaraliroq yondashuv hisoblanadi. Camagni va Capello [20] tomonidan 
Yevropa mintaqalari misolida aniqlangan ushbu qonuniyat O‘zbekiston mintaqalari sharoitida ham o‘z tasdig‘ini 
topmoqda.

Tadqiqot doirasida taklif etilgan integral metodologik model iqtisodiy, ijtimoiy, ekologik va texnologik 
o‘lchovlarni yagona tizimda birlashtirib, innovatsion loyihaning to‘liq ijtimoiy-iqtisodiy qiymatini obyektiv 
baholash uchun metodologik asos yaratadi. Modelning loyiha hayot sikliga mos ravishda dinamik qo‘llanilishi 
loyihaning turli bosqichlarida turli metodlardan foydalanishni nazarda tutadi va bu monitoring hamda boshqaruv 
samaradorligini sezilarli darajada oshiradi. Freeman [14] va Lundvall [16] tomonidan rivojlantirilgan innovatsiya 
tizimlarining dinamik tabiati aynan shu hayot sikli tamoyilida o‘z aksini topadi.

Tadqiqot natijalaridan kelib chiqib, bir qator amaliy takliflarni ilgari surish mumkin. Avvalo, [1] va [4] 
manbalarda belgilangan metodologik standartlarga asoslanib, mintaqaviy rivojlanish dasturlarini ishlab chiquvchi 
davlat organlari uchun innovatsion loyihalarni baholashda kamida uchta metoddan iborat kombinatsiyalashgan 
metodologik qo‘llanmani ishlab chiqish va standartlashtirish maqsadga muvofiq hisoblanadi. Bunda DCF 
metodidan dastlabki moliyaviy tahlil uchun, BSC metodologiyasidan monitoring va nazorat jarayonida, DEA 
metodidan esa yakuniy samaradorlik baholash bosqichida foydalanish tavsiya etiladi. Shu bilan birga, [19] 
hamda [24] ma’lumotlar bazalariga asoslanib O‘zbekiston mintaqalari bo‘yicha innovatsion samaradorlik 
indeksini (IEI) har yili hisoblab borish va e’lon qilish mintaqalar o‘rtasida sog‘lom raqobatni kuchaytiradi, o‘zaro 
tajriba almashishni rag‘batlantiradi hamda mintaqaviy innovatsion siyosat monitoringini yanada tizimli shaklga 
keltiradi.

Bundan tashqari, universitetlar va ilmiy-tadqiqot institutlari bilan hamkorlikda DEA metodologiyasiga 
asoslangan mintaqaviy benchmarking platformasini yaratish maqsadga muvofiqdir [12]. Ushbu platforma 

mintaqalar o‘rtasida innovatsion tajriba almashish jarayonini institutsional jihatdan mustahkamlaydi hamda 
samaradorlik chegarasida joylashgan hududlarni “eng yaxshi amaliyot” namunasi sifatida aniqlash imkonini 
beradi. Shuningdek, Yevropa Komissiyasining [4] Regional Innovation Scoreboard metodologiyasi asosida 
O‘zbekiston sharoitiga moslashtirilgan mintaqaviy innovatsion reyting tizimini joriy etish ham muhim ahamiyat 
kasb etadi. Bunday tizim davlat boshqaruvi organlari, xususiy sektor hamda ilmiy hamjamiyat uchun umumiy 
baholash mezonlari va taqqoslanadigan indikatorlar tizimini shakllantirishga xizmat qiladi.

Kelgusidagi tadqiqotlar uchun istiqbolli yo‘nalishlar sifatida mintaqaviy innovatsion baholash jarayonida 
sun’iy intellekt va katta ma’lumotlar (Big Data) texnologiyalaridan foydalanish imkoniyatlarini o‘rganish, integral 
metodologik modelni kichik va o‘rta biznes innovatsiyalariga moslashtirish hamda mintaqaviy innovatsion 
ekotizimlarning uzoq muddatli barqarorligini ta’minlashga qaratilgan baholash metodologiyalarini yanada 
takomillashtirish muhim ilmiy yo‘nalishlar sifatida e’tirof etiladi.

